
Sarvasamarpanagadyam

ಸರ್ವಸಮರ್ಪಣಗದ್ಯಂ

ಓಂ ಜಾಗ್ರತ್ಸ್ವಪ್ನಸುಷುಪ್ತ್ಯಾಖ್ಯ-ಅವಸ್ಥಾತ್ರಯನಿಯಾಮಕ, ಮದಂತರ್ಯಾಮಿ
ಮುಖ್ಯಪ್ರಾಣಾಂತರ್ಗತ ವಿಶ್ವ-ತೈಜಸ-ಪ್ರಾಜ್ಞಾತ್ಮಕ,
ಹಿಂಕಾರಾದಿಷಟ್ಸಾಮಪ್ರತಿಪಾದ್ಯ ಷಟ್ಕಾಲನಿಯಾಮಕ, ಅನಿರುದ್ಧ-ಪ್ರದ್ಯುಮ್ನ-
ಸಂಕರ್ಷಣ-ವಾಸುದೇವ-ವರಾಹ-ನಾರಸಿಂಹ-ಷಣ್ಮೂರ್ತ್ಯಾತ್ಮಕ,
ಸ್ವಹೃದಯಮಧ್ಯಸ್ಥಿತ-ಸುಷುಮ್ನಾನಾಡೀದಕ್ಷಿಣಪಾರ್ಶ್ವಸ್ಥಿತ-ಪಂಚಾಶತ್ಸಂಖ್ಯಾಕ-
ಪಿಂಗಳಾನಾಡೀಷು ತದುತ್ತರಪಾರ್ಶ್ವಸ್ಥಿತ-
ತಾವತ್ಸಂಖ್ಯಾಕ-ವ್ಯಂಜನವರ್ಣಪ್ರತಿಪಾದ್ಯ-ತಾವತ್ಸಂಖ್ಯಾಕೇಡಾನಾಡೀಷು
ತತ್ತದ್ಯೋಗ್ಯ-ತತ್ತತ್ಕಾಲಾನುಸಾರಪ್ರಾಪ್ತ-ತತ್ತನ್ನಾಡೀಸ್ಥಿತ-ಬೃಹತೀಛಂದ-ಋಕ್ಸಹಸ್ರಗತ-
ಷಟ್ತ್ರಿಂಶತ್ಸಹಸ್ರ-ಸ್ವರಾಖ್ಯಾಕ್ಷರಪ್ರತಿಪಾದ್ಯ ತನ್ನಿಷ್ಠ-ತನ್ನಿಯಾಮಕ-ಪ್ರಾತರ್ಮಾಧ್ಯಂದಿನಸಾಯಮಾಖ್ಯ-
ಸವನತ್ರಯ-ತತ್ತತ್ಕಾಲೀನ-ತದಭಿಮಾನಿ-ವಸುರುದ್ರಾದಿತ್ಯೋಪಾಸ್ಯ-ಪರಮಾಣುಸಂಬಂಧಿ-

ತಾವತ್ಸಂಖ್ಯಾಕ-ಅಹರ್ನಿಯಾಮಕ-ಅಹರ್ನಾಮಕ ಮುಖ್ಯಪ್ರಾಣೋಪಾಸ್ಯ-
ರಮಾಯುಕ್ತ-ಪುರುಷರೂಪಾತ್ಮಕಪ್ರಾದೇಶಮಾತ್ರಹೃದಯವ್ಯಾಪಕ-ಪ್ರಾದೇಶಪರಿಮಿತಸ್ಥಾನೇಶಾತ್ಮಕ
ದೇಹಾಂತರ್ಗತ-ದೇಹಾಂಗುಷ್ಠಪರಿಮಿತ-ಜೀವಾಂತರ್ಗತ ಜೀವಾಂಗುಷ್ಠಪರಿಮಿತ
ಸ್ವಹೃದಯಕಮಲಕರ್ಣಿಕಾಮೂಲಸ್ಥಿತ-ಮೂಲೇಶಾತ್ಮಕ ತಾವತ್ಪರಿಮಿತಕರ್ಣಿಕಾಗ್ರಸ್ಥಿತ-
ಬಿಂಬರೂಪೇಜೀವೇಶತ್ವದೃಷ್ಟ್ಯಾಽನಾದಿಕಾಲತಃ ಪ್ರಾಪ್ತಮದೀಯಶುಭಾಶುಭಕರ್ಮಣೋರ್ಮಧ್ಯೇ
ಶುಭಕರ್ಮಾನುಸಾರತಸ್ತತ್ಪ್ರೇರಿತೇನಮುಖ್ಯಪ್ರಾಣೇನ,ತತ್ತ್ವಾಭಿಮಾನಿದೇವತಾದ್ವಾರಾಽನುಕಾರಿತ-
ಅವಸ್ಥಾತ್ರಯನಿಯಾಮಕ-ಅನುಭವಕಾಲಘಟಿತ-ಶ್ರೀವಿಷ್ಣುಸ್ವಾತಂತ್ರ್ಯ-ಸ್ಮೃತಿಪ್ರದಾನಕ
ನಿತ್ಯ-ನೈಮಿತ್ತಿಕ-ಕಾಮ್ಯಭೇದೇನ ತ್ರಿವಿಧವಿದ್ಯಾಶ್ರಿತ-ಸ್ವವರ್ಣಾಶ್ರಮೋಚಿತಸಂಕಲ್ಪಿತ-
ಭಗವತ್ಪೂಜಾತ್ಮಕ ಕರ್ಮಫಲಜನ್ಯಫಲೇನ-ಅಪರೋಕ್ಷಜ್ಞಾನಾತ್ಪೂರ್ವಮಂತಃಕರಣಶುದ್ಧಿದ್ವಾರಾ
ತದುಪಾಸಕೇನ ತತಃ ಪರಂ ಭಗವದಿಚ್ಛಯಾ ಪ್ರಾಪ್ತ ನಿಜಗುರೂಪದಿಷ್ಟ-
ಸ್ವಬಿಂಬವಿಷಯಕ-ಪೂರ್ಣಸಚ್ಚಿದಾನಂದಾತ್ಮಕ ಚತುರ್ಗುಣಾದ್ಯುಪಾಸನ-

ಜಿಜ್ಞಾಸಾದ್ಯುಪಾಸಾದಿಭಿಃ ಸ್ವಬಿಂಬಾಪರೋಕ್ಷಜ್ಞಾನೋತ್ಪಾದಕೇನಮನುಷ್ಯೋತ್ತಮಾನಾಮಾರಭ್ಯ
ಚತುರ್ಮುಖಪರ್ಯಂತಾನಾಂಪಂಚವಿಧಮುಕ್ತಿಯೋಗ್ಯಾನಾಂಚಸ್ವಬಿಂಬೋಪಾಸಿಭಿಃ
ಲಿಂಗಾಪಗಮೇ ಸ್ವರೂಪಾನಂದಾವಿರ್ಭಾವ-ವೈಚಿತ್ರ್ಯಾನಂದಪ್ರದಜ್ಞಾನೇನ ತ್ವಯಿ
ಸಮರ್ಪಿತೇನ ತ್ವತ್ಪೂಜೈವಾಸ್ತು .
ತಥಾ ಮದೀಯಶುಭಾಶುಭ-ಕರ್ಮಣೋರ್ಮಧ್ಯೇ-ಅಶುಭಕರ್ಮಾನುಸಾರೇಣ

ತ್ವತ್ಪ್ರೇರಿತಮುಖ್ಯಪ್ರಾಣೇನ ತತ್ತ್ವಾಭಿಮಾನಿ-ಅಸುರಮಾರಭ್ಯ ಕಲಿಪರ್ಯಂತಾನಾಂ
ತಮೋಯೋಗ್ಯಾನಾಂ ಪಾಪಬಾಧಿಭಿರ್ಗದಾಯುಧಪ್ರದಾನೇನ ಮಹಾತಮಸಿ-

ಸ್ಥಿತಾನಾಂ ದುಃಖಾನುಭವೇನ ಸ್ವರೂಪಭೂತದುಃಖಾತಿಶಯಪ್ರದಾತೇತಿ ಜ್ಞಾನೇನ
ತ್ವಯಿ ಸಮರ್ಪಿತೇನ ತ್ವತ್ಪೂಜೈವಾಸ್ತು ..
ಇತಿ ಶ್ರೀರಾಘವೇಂದ್ರಾಖ್ಯಯತಿನಾ ವಿರಚಿತಂ ಸರ್ವಸಮರ್ಪಣಗದ್ಯಂ
ಸಂಪೂರ್ಣಂ .

